
1.701 hitz

Heziketa parekidearen alde, konpromiso bila abiatu da Bilgune Feminista 

'Hezkidetza gida' egin dute, hezkuntza eragileek oinarri eta irizpide gisara erabil dezaketen tresna 

Arantxa Iraola 

Bilbo 

Utopia hitzak ez ditu beldurtzen Bea Ugarte (1959, Oñati), Maider Gonzalez (1981, Bilbo) eta Marije Apodaka (1967, Bilbo). Hezitzaileak dira hirurak, eta Bilgune Feministak burutu berri duen Hezkidetza Gida liburuaren egile nagusiak. Generoaren hesien barruan hezitako gizon-emakumeen gizarte honetan, kontrakoa esaten bada ere, urrun ikusten dute beraiek emakume eta gizonen arteko benetako aukera parekotasuna, baita ikasgeletan ere. «Hezkuntzak maiz gaur egungo sistemak erreproduzitzen ditu», azaldu du Maider Gonzalezek. Harago egin nahi dute. Neska eta mutilen artean benetako hezkidetza sustatu nahi dute. «Utopikoa izan daiteke, baina utopia hori pauso bat egiteko erabil daiteke, norabidea markatzeko», zehaztu du Marije Apodakak. Horregatik egin dute gida hau. Hezitzaileei bidean laguntzeko. Bihar aurkeztuko dute Bilbon, eta, gero, propio hezkuntzako eragileen artean aurkeztu nahi dute. Konpromisoak lortzeko bidean. 

Horretarako aski motibo badirela pentsatzen dute. Ikusi egiten dituzte. Eskoletako jolastokietan, gehienetan, mutilak ikusten dituzte jaun eta jabe, eta neskak, berriz, bazterreko jolasetan. Lantzen diren liburu eta edukietan, nahi baino gehiagotan, eduki androzentrikoak gailentzen direla ikusten dute, eta heziketan sustatzen diren balioetan, sarri askotan, gizonen mundua hartzen dela eredu ia bakartzat. «Maskulinoa nola goraipatzen den erakusteko, eta maskulinoa femenimoaren gainetik ere agertzen dela erakusteko, hainbat adibide praktiko ematen ditu gidak», nabarmendu du Maider Gonzalezek. Bera, esate baterako, soin heziketako irakaslea da DBH Derrigorrezko Bigarren Hezkuntzako ikasleekin. Gordin agertzen zaio generoen arteko desberdintasuna eguneroko lanean. «Guztiz mundu maskulinoa da hori; mutilen gune naturala. Espazio hori mutilek bereganatzen dute guztiz». Beldurrak eta lotsak jota ikusten ditu maiz neskatoak, bazterrean. «Mutilak dira zentroa, erdigunea». 

Ez da Bilgune Feministarentzat kezkarako gai berria. 2003an Minimoen Taula atera zuten gai honen inguruan, eta orduan, hezkuntzako eragile askorengana jo zuten hezkidetzaren aldeko konpromiso eske. «Orain, gida honekin, hezkuntza eragileekin beste urrats bat egin nahi dugu», azaldu du Gonzalezek. Irakasle eskoletara ere jo nahi dute, prestatzen ari diren profesional berriek honen berri izan dezaten, eta arazoaz jabetu daitezen. 

Gidan teoria eta praktika uztartzen saiatu dira. «Batez ere, nahi genuen ikusi curriculum bat egitean zer-nolako galderak egiten dituen edozein irakaslek», azaldu du Bea Ugartek. Ezer baino lehen, gogoeta sustatu nahi dute gidarekin, eztabaida piztu. Galderak egitera bultzatu nahi dituzte eskoletan ari diren maisu eta maistrak, beren buruak aztertzera. «Nik uste dut irakasle askok ez dutela gida honen beharra ere ikusten, ez dutela ezer kuestionatzen; maila horretan, irakasleen artean gutxienez galdera batzuk sortzea lortzen badugu, hori ja positiboa izango da gida», azaldu du Gonzalezek. Hezkidetzaren inguruan dagoeneko interesa erakutsi duten irakasleentzat gida aski baliagarria izango dela pentsatzen du Bea Ugartek. «Non oinarritu eta nondik jarraitu erakutsiko die. Badira ikastetxe batzuk bide honetan aurrera urratsak egiten ari direnak, eta honek akaso balioko die egiten ari diren lana ordenatzeko». 

Lan hau plazaratzeko une egokia dela uste dute, curriculumareen inguruko eztabaida bizi-bizi dagoelako. «Momentu aproposa da, zeren bestela horrelakoetan gertatu izan ohi da lehendabizi curriculuma egin, eta, gero, horren gainean hau dena sartzea, adabaki bat bezala», azaldu du Bea Ugartek. Argi dute, hala ere, oro ez dela curriculuma. «Curriculum ezkutua ere oso garrantzitsua da», azaldu du Bea Ugartek. Sexismoaren itzalak, gizartean sarri askotan oharkabean zama handia duen bezala, irakasleen artean ere agertzen dela diote, eta, gidak, maisu eta maistrak bultzatu nahi dituela horretaz jabetzera, eta saihestera. 

PERTSONA OSOAK. Ororen buru, hezkidetzan sakonduz, pertsona osoagoak gara daitezkeela pentsatzen dute. Ustez femeninoak diren balioetan murgiltzeko gai diren mutilak eta maskulinotasunarekin lotzen diren konpetentzietan lotsarik gabe murgilduko diren neskak. Horiek dira xedeak. «Aztertu behar dugu maskulinitateak zer aportatzen duen pertsonaren garapenerako, eta feminitateak zer», azaldu du Marije Apodakak. Historian zehar emakumeei estuki lotutako mundu eta alorrak mutilei irekitzea nahi dute, eta gizonen alorrekoak neskentzat ere izatea. Mugak apurtuz. Eta, prozesu horretan, hezitzaileen lana ezinbestekoa dela uste dute. «Izan ere, egoera berri batean zelan jokatu? Hori guztia entseatu egin behar da». 

Gida orokorra da, «minimo» batzuk zehazten ditu, eta nola haur eskolako hala bigarren hezkuntzako eragileentzat da. «Tresna bat da, lagungarri izan daitezkeen pauso batzuk agertzen dira bertan», zehaztu du Gonzalezek. Argi utzi dute gida osoan, gai hau transbersalki landu behar dela hezkuntzan. «Esparru guztietan». 

Gida honek etapaka deus zehazten ez badu ere, ikusten dute, batez ere, nerabezarora begira, zerbait zehatzagoa egiteko premia. «Adin aproposa da hori gai hau lantzeko, identitate krisi batean egoten direlako nerabeak; zerbait mugitzen da, eta zerbaiten bila doaz. Oso garrantzitsua da ikasleei identitatearen inguruko tresnak eskaintzea; aukera gehiago ematen ditu beste adinetan baino». Lehen hezkuntzatik bidea ondo hastea ere oso garrantzitsua iruditzen zaie, ordea. «Hezitzaileek esaten dute, txikitatik zerbait egin bada, bigarren hezkuntzara helduta ere, adin zaila izanda ere, igartzen dela aurretik egindako lana», zehaztu du Bea Ugartek. 

Garrantzitsua iruditzen zaie hezkuntza komunitate osoak gai honen inguruan bat egitea. «Askotan, hezkuntza komunitate osoa arazoen inguruan elkartzen da, bullying kasuak eta horrelakoak agertzen direnean. Hau, berriz, denontzat zerbait ona da, hezkidetza sustatzea denontzat ona izango delako», zehaztu du Apodakak. 

Elkarrekin nahi dituzte neska eta mutilak ikasgeletan, kirol geletan eta festa eremuetan. Baina hezkuntza prozesuaren barruan, zenbaitetan, neskak eta mutilak bereiztea proposatu dute gidan. Batez ere nerabezaroan egokia izan daitekeela uste du Bea Ugartek. «Identitate krisi horretan, generoa dela-eta beraiek dituzten kezkak eta zalantzak askoz ere errazago partekatzen dituzte sexu berekoekin». 

Zenbait sentimendu biluzteko orduan, egoki ikusten dute, horretarako plangintza egokia landu, eta, ikasgeletan neskei alde batetik galdera egitea, eta, mutilei bestetik. Horrek, ikasleei, generoak agintzen dituen irizpideetatik at ibiltzea errazten diela uste dute. «Nolabait ere espazio seguruak bilatu behar dira ikasleentzat, benetan direna eta izan nahi duten hori erakusteko», zehaztu du Marije Apodakak. Mutikoak, harroxko ikusten dituzte sarritan nesken aurrean, eta, neskak, beren iritzi eta posizioak defendatzeko orduan, zalantzati, «maitatuko ez dituzten beldur». Horregatik ikusten dute egoki bereizketa. «Banatzen badira, aukera ematen zaie beste rol batzuk azaltzeko...». Mugak apurtzeko. 

«Badira ikastetxe batzuk bide honetan aurrera ari direnak; gidak balioko die beren lana ordenatzeko» 

Bea Ugarte 
hezitzailea gidaren egilea 

«Irakasleen artean gutxienez galdera batzuk sortzea lortzen badugu, ja positiboa izango da gida» 

Maider Gonzalez. 

hezitzailea gidaren egilea 

«Espazio seguruak bilatu behar dira ikasleentzat, benetan direna eta izan nahi dutena erakusteko» 

Marije Apodaka 

hezitzailea gidaren egilea. 

Gida aurkezteko prozesuaren atalak. Hezkidetza gida aurkeztuz eta zabalduz joateko prozesua hiru mailatan banatu dute: hezkuntza eragileekin, ikastetxeekin eta hezitzaileekin pertsonalki. 

 

 

Hezkidetzarako gakoak 

2003an argitara emandako Minimoen Taulan oinarrituta, gidan gakoak eman nahi dizkiete hezitzaileei parekidetasunerako. 

a.i. 

Bilbo 

Sexua oinarri duten bereizkeria oro albora utziz, haur eta gaztetxoak heziko dituen hezkuntza garatze eta sustatzea da Hezkidetza Gida-ren xedea. Ikasgeletan sexismoa non eta zertan agertzen den atzeman, eta hezitzaileek kontra egiteko prestatu gura ditu. Gidak aintzakotzat hartzeko hamar atal nabarmendu ditu, 2003an argitara emandako Minimoen Taulan oinarrituta. Atal bakoitzean, azalpen teoriko bat, lan egiteko adibide praktikoak eta bibliografia osagarri bat erantsi dituzte. Hona hemen atal bakoitzaren gako nagusiak. 

Balio eta konpetentziak 

Gizonezkoak etxetik kanpoko antolakuntzarekin lotzen dira kasurik gehienetan, politika, ekonomia eta kulturaren arlo gorenekin. Emakumeak, ordea, etxe barruko antolaketarekin, etxeko ekonomiaren kudeaketarekin eta haurren zainketarekin. Bi alorrak oso garrantzitsuak direnez, eta elkarren osagarri izan behar dutenez, hezkuntzaren bidez, bai neskei bai mutilei, erantzukizuna, eremu bietan, modu osoan garatzeko aukera eman behar zaie. Horretarako bideak jarri behar dituzte hezitzaileek. 

Helburuak 

Eskolan, helburuek, berdinak izan behar dute neska eta mutilentzat, eta pertsonaren garapen osoa izan behar dute ardatz. Ikasleek, halaber, ikaskuntza prozesuaren eragile eta motore izan behar dute. Gidan onartzen dute, neska eta mutilen sozializazio prozesuan aldeak daudenez, zenbaitetan estrategia ezberdinak erabili beharko direla biekin. Musika ikasteko orduan, adibidez, dantza egin behar bada, mutilen artean erresistentzia handiagoa izan daitekeela onartzen dute, eta taldeka bereiz daitezkeela, neskak eta mutilak. Ardatza, betiere, estereotipoak aztertu eta baztertzea izango da. 

Edukiak 

Egun, etxeko esparrua baztertuta edo gutxietsita geratzen delarik, eskolako edukietan ere sarritan emakumeak ez dira agertzen edo gutxiespena jasaten dute. Gutxitan agertzen dira, lantzen diren edukietan, emakumeen mundua eta haiek jakintzari egindako ekarpenak. Hezitzaileek ikasi behar dute aztertzen, emakumeak aldagai modura agertzen direnean, zer balio ematen zaien, eta estereotipatuta agertzen diren. 

Metodologia 

Irakasteko orduan erabiltzen den metodologiaren arabera, neska eta mutilen arteko parte-hartze desorekatua bultza daiteke. Ikastetxeetan erabiltzeko dinamikak eta teknikak aukeratzen direnean, parekidetasun ikuspegia txertatu behar da. Eroso sentitu behar dute neskek beren iritzi eta nahiak denen aurrean azaltzeko orduan. Horretarako, metodologia hezkidetzailearen bidez, ikasleen autoestimua eta autokonfiantza bultzatu behar dira, eta ikasleak harreman sozial eta komunikazio estrategietan trebatu behar dira. 

Ikastetxearen antolaketa 

Ikastetxeko hainbat arau eta protokolo arautu baztertzaileak izan daitezke. Gidan proposatzen dute, antolaketa sexista saiheste aldera, eskoletan, erabakiak hartzen diren guneetan, emakume eta gizonen kopurua proportzionala izatea, eta gurasoen bileretan, esaterako, aita eta amen presentzia eskatzea. Eskolako jardueretan, halaber, partaidetzari begira, nesken eta mutilen arteko desoreka balego, neurriak hartu behar dira partaidetza parekidea lortzeko. Desorekak jarduera askotan ager daitezke: kirol jardueretan, festetan, jolastokiaren erabileran... 

Materiala 

Eskoletan erabiltzen den materiala sexista izan daiteke; agerikoa da sexismo hori, esaterako, mutilen protagonismoa eta balorazioa neskena baino handiagoa denean, eta, zeharkakoa, materialaren erabileraren ondorioz, nesken aurkako jarduerak egiten direnean. Materiala aztertu, eta, beharrezkoa denean, aldatzeko aholkua ematen du gidak. Ikasliburuak, ikus-entzunezkoak, irudiak... Denak hezkidetzaren ikuspegitik aztertzeko deia egiten du. 

Harremanak 

Ikastetxe barruko harremanek ere hezkidetzaileek izan behar dute. Parekidetasunean oinarritutako harremanak bultzatzeko araudia garatu behar da, eta komunikatzeko irizpideak ondo finkatu behar dira. Entzuten irakatsi behar da, eta interbentzioak egiten, eta beste pertsonen lekuan jartzen, eta nork bere autoritate pertsonala erabiltzen. Gainerakoan, askotan taldeetan egoera deserosoak eta ezatseginak ikusten dira. 

Hizkuntza 

Hizkuntza ere sexista izaten da sarritan. Euskarak, hizkuntza gehienek bezala, hizkuntzaren erabilera sexista saihesteko hiztegia eta estrategiak dituela gogorarazten du gidak, eta hautu horien alde egin behar dela. Legegizon erabili beharrean, esaterako, legelari erabili behar da, edo abokatu. Hizkuntzan txertatutako sexismoa aztertzera bultzatu, eta hori gainditzeko estrategiak ematen dira gidan. 

Espazioa eta denbora 

Espazioa eta denbora ere baztertzaileak izan daitezke neskak eta mutilak hezteko orduan. Espazio fisikoak neskak baztertzen ditu, esaterako, eskolako espazioak mutilei zuzenduta daudenean. Adibidez, jolastokiak futbolerako antolatzen direnean, espazio horren erabilera mutilei zuzenduta dago, beraiek futbolean jokatzen dutelako nagusiki. Denbora ere baztertzailea da, esaterako, mutilak gelan neskak baino zalapartatsuago direnean,eta hezitzaileek mutilei arreta handiagoa jarri eta neskak bigarren planoan geratzen direnean. Espazio eta denboraren banaketa eta erabilera aztertu behar da, horietan agertzen den sexuen arteko hierarkia orekatze aldera. 

Ebaluazioa 

Ebaluazioak partaide bakoitzaren integraltasuna kontuan hartu eta balorazio sistema ez androzentrikoetan oinarritu behar du. Ebaluazioaren ardatza nork bere burua ebaluatzea izan behar du, eta, asmo horrekin, txikitatik prestatu behar dira ikasleak. 

Argitaratzailea. Bilgune Feminista. 

Egilea. Bilgune Feminista. 

